
Sud Bosne i Hercegovine

Суд Босне и Хецеговине
6

Broj: S1 3 Iž 049632 24 Iž                                                 

Sarajevo, 17.10.2024.godine

Sud Bosne i Hercegovine u Sarajevu, u apelacionom vijeću sastavljenom od sudija Vesne Trifunović, kao predsjednika vijeća, Dinke Bešlagić-Čovrk i Hilme Vučinić , kao članova vijeća, odlučujući o žalbi  Tarika Osmanhodžića iz ...,  izjavljenoj protiv odluke Centralne izborne komisije Bosne i Hercegovine broj: 05-01-07-5-2045/24 od 26.09.2024.godine, o utvrđenoj odgovornosti i novčanom kažanjavanju za kršenje člana 7.3 stav 2. Izbornog zakona BiH, u nejavnoj sjednici, održanoj dana 17.10.2024.godine, donio je

R J E Š E N J E

Odbija se žalba  Tarika Osmanhodžića   kojom se pobija  stav 31.  dispozitiva odluke Centralne izborne komisije Bosne i Hercegovine broj: 05-01-07-5-2045/24 od 26.09.2024.godine.
O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu:

1) Utvrđeno je da je politička stranka Hrvatska demokratska zajednica Bosne i hercegovine-HDZ BiH, s ciljem pogodovanja drugom političkom subjektu Socijaldemokratska partija  Bosne i Hercegovine-SDP BiH zloupotrijebila zakonsko pravo učešća u radu biračkog odbora, čime je prekršila odredbu člana 7.3 stav 2 Izbornog zakona BiH, pa joj je na osnovu člana 6.7 stav 2. tačka 1) Izbornog zakona BiH i primjenom člana 19.9 stav 2 tačka 16 istog zakona izrečena novčana kazna od 4.000,00 KM.

2) Utvrđeno je da je politička stranka Socijaldemokratska partija Bosne i Hercegovine-SDP BiH, zloupotrijebila zakonsko pravo učešća u radu biračkog odbora, čime je prekršila odredbu člana 7.3 stav 2. Izbornog zakona BiH, pa joj je na osnovu člana 6.7 stav 2. tačka 1) Izbornog zakona BiH i primjenom člana 19.9 stav 2 tačka 16 istog zakona izrečena novčana kazna od 4.000,00 KM.

3) Utvrđeno da je Tarik Osmanhodžić, član biračkog odbora na biračkom mjestu 150A042 u Osnovnoj izbornoj jedinici Tuzla, odgovoran što je zloupotrijebio zakonsko pravo učešća u radu biračkog odbora, čime je prekršio odredbu člana 7.3 stav 2. Izbornog zakona BiH, pa mu je na osnovu člana 6.7 stav 2 tačka 1) i 4) Izbornog zakona BiH i primjenom člana 19.8 stav 2. istog zakona izrečena novčana kazna od 1.000,00 KM i zabrana angažovanja za rad u biračkim odborima, odnosno u organima nadležnim za provođenje izbora na 4 godine, od dana pravosnažnosti odluke. 

Protiv navedene odluke žalbu je uložio Tarik Osmanhodžić iz Tuzle . U žalbi navodi da nikada nije dao svoju pismenu izjavu ili usmenu saglasnost za imenovanje člana biračkog odbora na biračkom mjestu 150A042 u izbornoj jedinici Tuzla. Iz medija je saznao da je delegiran ispred  gradskog odbora HDZ i da je dijelio navodno sliku Foruma mladih SDP-a i  da je zbog toga prijavljen CIK BiH.  Kontaktirao je predsjednika gradskog odbora HDZ Dejana Kovačevića koji ga je prijavio.  Podijelio je već postavljenu sliku koju je objavio Forum mladih SDP BiH, te da sama činjenica da je sporna slika nastala 05.07.2024. godine a da je on njihov član od 10.07.2024. godine govori da je izvršena zloupotreba njegovog identiteta bez njegovog znanja i dozvole. Ne vidi razlog za njegovu odgovornost, te da ni od 10.07.2024. godine nije član SDP-a već njihov simpatizer. Navedena kazna je prestroga, jer nikada nije bio ni na jednoj političkoj funkciji, te zbog loše finansijske situacije, moli  Sud da ukine predmetnu Odluku CIK-a BiH i oslobodi ga odgovornosti.


U odgovoru na žalbu, Centralna izborna komisija Bosne i Hercegovine predložila je da Sud predmetnu žalbu odbije kao neosnovanu jer je ožalbena odluka donesena na pravilan i potpun način, na osnovu utvrđenja svih činjenica koje potvrđuju trgovinu biračkim mjestim, a koju CIK BiH treba da spriječi.


Žalba nije osnovana.


Prema stanju u spisu predmeta, Centralna izborna komisija BiH (u daljem tekstu CIK BiH) je na osnovu podneska Koalicije za slobodne i poštene izbore „Pod lupom“ stekla saznanja o zloupotrebi zakonskog prava na učešće u radu biračkog odbora fiktivnim predstavljanjem, suprotno članu 7.3 stav 2. Izbornog zakona BiH.Navodi se da je Tarik Osmanhodžić član biračkog odbora na BM 050A042 MZ Jala u izbornoj jedinici Tuzla, delegiran ispred političkog subjekta HDZ BiH na ličnom Facebook profilu dijeli objave sa druženja Foruma mladih SDP Tuzla, uz indiciju da se ista osoba nalazi na fotografijama. Ovaj podnesak je cijenjen kao inicijativa za pokretanje postupka po službenoj dužnosti. CIK BiH je inicijativu poslala Gradskoj izbornj komisiji Tuzla i političkim subjektima Hrvatska Demokratska zajednica BiH i Socijaldemokratska partija BiH, tražeći da se isti da se izjasne na navode iz podneska, kao i da dostave informaciju da li je Tarik Osmanhodžić predložen kao član biračkog odbora, ispred njihovog političkog subjekta i da li je isti član njihove političke stranke, te da se dostavi njegova izjava na navode iz inicijative, kao i da se dostave rješenje o imenovanju članova biračkih odbora i njihovih zamjenika.
Gradska izborna komisija Tuzla je dana 10.10.2024.godine, dostavila izjašnjenje u kojem je navela da lice Tarik Osmanhodžić nije obavljao dužnost člana biračkog odbora u izbornoj jedinici Tuzla na BM 050A042 niti kojem drugom biračkom mjestu u gradu Tuza na Lokalnim izborima 2024. godine, te dostavili pismenu izjavu Tarika Osmanhodžića da odustaje od angažmana i rada na Izborima 2024. godine. 
Dostaljen je evidencijski list  o prisustvu članova biračkog odbora na obuci od 07.09.2024. godine na kojoj je bio prisutan i kandidat Tarik Osmanhodžić (redni broj 1) te test za provjeru kandidata Tarika Osmanhodžića od 07.09.2024. godine.

Odredbom člana 7.3 stav 2. Izbornog zakona Bosne i Hercegovine je propisano: zabranjeno je lažno predstavljanje u ime bilo koje političke stranke, koalicije, liste nezavisnih kandidata ili nezavisnog kandidata kao i zloupotreba zakonskog prava na učešće u radu biračkog odbora ispred jednog političkog subjekta protivno odredbi člana 2.19 ovog zakona i to fiktivnim predstavljanjem u ime političkog subjekta kojem je mjesto u biračkom odboru pripalo sa ciljem pogodavanja drugom političkom subjektu kojem to mjesto u biračkom odboru nije pripalo. Ova zabrana primjenjuje se i na članove biračkog odbora.

Uvidom u kompletan spis predmeta i dostavljenu dokumentaciju, pravilno je CIK BiH utvrdila da su politička stranka Hrvatska demokratska zajednica Bosne i Hercegovine-HDZ BiH i Socijaldemokratska partija Bosne i Hercegovine-SDP BiH, odgovorni za kršenje odredbe člana 7.3 stav 2. Izbornog zakona Bosne i Hercegovine,te odgovrnost Tarika Osmanhodžića, jer su zloupotrijebili zakonsko pravo na učešće u radu biračkog odbora na način da je Hrvatska demokratska zajednica Bosne i Hercegovine-HDZ BiH predložila, a Gradska izborna komisija Tuzla imenovala za člana biračkog odbora lice-Tarika Osmanhodžića ispred HDZ-a BiH kako bi pogodovala političkoj stranci Socijaldemokratska partija Bosne i Hercegovine-SDP BiH. 

 U trenutku donošenja ožalbene odluke pored rješenja o imenovanju biračkih odbora u izbornoj jedinici Tuzla gdje je jasno vidljivo da je na biračkom mjestu 050A042 kao član biračkog odbora ispred političke stranke HDZ BiH imenovan Tarik Osmanhodžić te ostalih dokaza na osnovu kojih je donijeta ožalbena odluka, a to je potpisan obrazac, Izjava člana biračkog odbora predloženog ispred političkog subjekta uredno potpisana od strane njega i ovlaštenog lica političke stranke HDZ BiH, gdje se izričito navodi da je Tarik Osmanhodžić njihov član od 10.07.2024. godine. Ove utvrđene činjenice ukazuju da postoji odgovornost podnositelja žabe i predstavljaju osnov da mu se izrekne adekvatnu novčana kazna. Upravo iz  evidencijskog  lista  o prisustvu članova biračkog odbora na obuci od 07.09.2024. godine na kojoj je bio prisutan i kandidat Tarik Osmanhodžić (redni broj 1) te test za provjere kandidata Tarika Osmanhodžića od 07.09.2024. godine, nedvosmisleno proizilazi da je svojeručnim potpisom potvrdio da je  toj obuci i prisustvovao. Potpis je identičan potpisu na njegovoj ličnoj karti, koju je žalitelj dostavio uz žalbu. Testiranjem znanja, nesporno proizilazi da je obaviješten o  rješenju o imenovanju člana biračkog odbora ispred političke stranke HDZ BiH, na što nije reagovao niti se obratio CiK BiH. Ne može se prihvatiti žalbeni razlog  kojim ukazuje da nije bio aktivan član niti jedne političke stranke, upravo suprotno potvrđuje  izjašnjenje političke stranke SDP BiH da je o žalitelj član te političke stranke od 10.07.2024. godine.

Dakle,  CIK BiH  je jasno i nedvosmisleno utvrdila odgovornost Tarika Osmanhodžića jer je kao član biračkog odbora na biračkom mjestu 050A042 MZ Jala u Osnovnoj izbornoj jedinici Tuzla, zloupotrijebio zakonsko pravo na učešće u radu biračkog odbora, čime je prekršio odredbu člana 7.3 stav 2. Izbornog zakona BiH, na način da HDZ BiH predložio, a Gradska izborna komisija Tuzla imenovala za člana biračkog odbora imenovanog, ispred HDZ-a BiH kako bi pogodovala političkoj stranci SDP BiH. 
Iz navedenog proizlazi nesporna činjenica da je cilj ovakvog načina popunjavanja mjesta biračkih odbora, klasična trgovina istim između političkih subjekata, na način da jedan politički subjekat imenuje svoje aktivne članove ispred drugog političkog subjekta, koji u toj izbornoj jedinici prema dosadašnjim rezultatima nema dovoljno jako biračko tijelo, da bi imao stvarni interes za imenovanjem svog člana biračkog odbora. 

U vezi navoda podnositelja žalbe da je navedena kazna prestroga, ista  je izrečena u zakonom propisanom rasponu od 600,00 KM do 3.000,00  KM.

          Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, to je istu, primjenom odredaba člana 81. stav 1. Zakona o upravnim sporovima Bosne i Hercegovine (Službeni glasnik BiH, broj 19/02, 88/07, 83/08 i 74/10), valjalo odbiti.
    PREDSJEDNIK VIJEĆA 

               SUDIJA 

Vesna Trifunović

